
zZürri dunna isch dar eerschti intarnazio-
naal Khongräß für Lärmbekhempfig gsii.
Uss allar Walt sind Wüssaschaftar zemma-
khoo und hend lutt und tüttli gsaid, daß as
hööchschti Zitt sej, aswas gääga da Lärm
ztua. Mediziinar hend vu Närvaschääda
varzellt, wo durr dan eewig Khrach zringal-
umm entschtoo tejand. Inschinööra hend uus-
gfüart, wia ma dar Lärm prakhtisch varmin-
dara khönni. So sejs dar Tächnikh ooni wi-
tars mögli, alli Motora viil liisligar zkhon-
schtruiara und zwoor ooni daß dLaischtig
druntar liida tej. Nöüji Uuspufftöpf an alti
Khnattarkhäära montiart khönnandi dar

Lärm fasch um dHelfti aabasetza - abar das
müassi halt gmacht wärda und wenns nitt
andarsch gengi halt mitama Gsetz. Da Khon-
gräßlütt sind sogäär Präßlufthemmar vor-
gfüart worda, wo nu no abitz tschättarat
hend. (Zum Vargliicha hejands denn duura
khönna zum Paradeplatz, wo Präßlufthemmar

vu dar aalta Sorta a Khonzärt uufgfüart
hejand, daß am Tüüfal drab ggruusat hej.
Abar das sind halt schtädtischi Khrachma-
schinna, und dia wärdand eersch uff dSitta
tua, wenns amortisiart sind
Am maischta gfröüt hätts mii, daß dia
Wüssaschaftar nitt nu vum grooßa Lärm greedat
hend, also nitt nu vu da Düüsaflugzüüg, da
Rammbäära und asoo. Nai, fasch am Wich-
tigschta isch dBekhempfig vum khliina Lärm,
vum Lärm im Huus dinna, wo üüs Taag für
Taag und Nacht für Nacht khwääla khann.
Warum khamma nitt Tüüra khonschtruiara,
wo zringalumm a Schalldichtig hend, so daß

au dar varrückhtisch Aalt si nümma zua-
schletza khann? Warum muaß as - wemma

anara gwüssa Khetti züücht - tööna, als

wenn zganza Huus zemmakhejti? "Warum
baut ma Schtaischtääga in nöüji Hüüsar
iina? Warum müassand dia vorgschribbna
Apfallkhübal usama Matarial sii, wo bejm
khliinschtan Aaputsch durr zganza Khwar-
tiar töönand? dAntwort isch aifach. As isch

a Gäldfroog. Guat, das isch immar a schwi-
rigi Froog. Abar üüsari Bauortniga schrii-
band au vor, wia grooß, wia hooch a Zim-
mar sii müassi und wiaviil Fenschtar daß
häära khöörand. Also khamma gad no a
Schritt witar goo und amtlihhi Vorschrifta
gääga da Lärm ärloo! Und wenns im Huus
dinna bessarat, so bessarats denn bald au
zringalum!
zAinziga, was i am Khongräß für
Lärmbekhempfig zkhritisiara hann isch das, daß
khai ainziga Mediziinar übar dBekhempfig
vum Schnarchla greedat hätt.

